
 
 
 
 
 
 

 
 

 
 
 
 
 

 

 

  

Insigte uit US Raad se vergadering van 24 Junie 2024 

Die Raad van die Universiteit Stellenbosch (US) het Maandag 24 Junie 2024 vergader. Daar was 
verskeie belangrike kwessies op die agenda, waaronder Wilgenhof, SUNStudent, die Rektor se 
kwartaallikse verslag, die Universiteit se finansiële resultate vir 2023 en die Geïntegreerde 
Jaarverslag. 

Wilgenhof 

Soos na afloop van die Raadsvergadering gekommunikeer is, het die Raad breedvoerig 
gedebatteer oor die aanbeveling van die Rektor om die Wilgenhof-koshuis in sy huidige vorm 
te sluit en met ’n opgegradeerde koshuis te vervang. Die Raad het tot die gevolgtrekking 
gekom dat die aanbeveling verdere konsultasie en oorweging regverdig en het, voordat enige 
besluit oor die aanbeveling geneem is, alle belangstellendes en geaffekteerde 
belanghebbendes genooi om teen 31 Julie 2024 skriftelike vertoë deur middel van die 
verskafde indieningskakel te rig. 

Om die meer gedetailleerde skrywe oor die saak te lees, klik gerus hier. 

Ek doen ’n beroep op almal wat graag wil hê dat hulle standpunte of voorstelle aangeteken 
moet word, om asseblief deur middel van die indieningskakel te reageer – kommentaar wat nie 
deur middel van die skakel ingedien word nie, of wat laat ingedien word, mag nie oorweeg 
word nie. 

SUNStudent 

Die inwerkingstelling van SUNStudent het tot dusver baie uitdagings gebied. Die Registrateur 
het in haar verduideliking aan die Raad oor die hantering van die volgende stappe, die 
belangrikheid daarvan beklemtoon om die voltooiing van die akademiese jaar te prioritiseer. 
Gegewe die uitdagings met die inwerkingstelling, ondersoek die span die beste pad vorentoe. 

Rektor se kwartaalverslag  

Prof Wim De Villiers het die Raad op hoogte gebring van verskeie hoogtepunte en inisiatiewe in 
die tweede kwartaal. 

Een van die uitstaande hoogtepunte was prof Pumla Gobodo-Madikizela wat met die 
Templeton-prys vir 2024 bekroon is. Hierdie eerbewys is ’n bewys van haar uitsonderlike 
bydraes tot die gebied van vergifnis en die herstelprosesse in die nadraai van traumageweld, 
en dit is nie net vir haar persoonlik nie, maar ook vir die Universiteit Stellenbosch as geheel ’n 
groot eer. Raadslede het besondere waardering uitgespreek vir prof Gobodo-Madikizela se 
skenking van R8 miljoen van haar prysgeld aan die US om verskeie inisiatiewe te ondersteun, 

waaronder ’n beurs ter ere van haar ouers, Nobantu en Tukela Gobodo, finansiering vir die 
SUNRISE-program vir toekomstige professore en finansiering vir die Sentrum vir die Studie van 
die Nadraai van Geweld en die Strewe na Herstel waarvan sy die stigtersdirekteur is. 

Ander noemenswaardige prestasies die afgelope kwartaal sluit in prof Tulio de Oliveira se 
insluiting in die TIME-tydskrif se 2024 TIME100 Health-lys en prof Ingrid Woolard se 
ereprofessoraat aan die Universiteit van Groningen. 

Die Rektor het ook gepraat oor die Universiteit se strategiese vennootskappe met instellings 
soos die Universiteit van Groningen (kernelemente van hierdie samewerking sluit in 
gesamentlike PhD-programme, gesamentlike en gesplete postdoktorale genote en studente- 
en personeelmobiliteit) en die Suid-Afrika-Swede Universiteitsforum (SASUF) (wat op die 
samevoeging van kundigheid fokus om gesamentlike oplossings vir kwessies soos 
klimaatsverandering, onderwys vir ’n volhoubare samelewing, die las van siekte en volhoubare 
verstedeliking te ontwikkel). Die werk van die Skool vir Klimaatstudie en die Skool vir 
Datawetenskap en Rekenaardenke, asook die uitgebreide navorsing by die US oor 
geneeskunde en gesondheid, plaas die US aan die voorpunt van navorsing wat lewens plaaslik 
en elders kan verander. 

Times Higher Education se Beraad van Pan-Afrika-universiteite (aangebied saam met die 
Universiteit van Pretoria) het klem gelê op volhoubaarheid, billike navorsing en 
indiensneembaarheid, terwyl die bekendstelling van Afrika se eerste 
Beleidsinnovasielaboratorium by die Skool vir Datawetenskap en Rekenaardenke ten doel het 
om uitdagings in beleidsformulering met behulp van datawetenskap en kunsmatige 
intelligensie aan te pak. 

Die CIRCoRe-konferensie oor kontroversie oor die gebruik van ras en ander menslike 
kategoriserings in die Suid-Afrikaanse hoëronderwyssektor wat in Junie by STIAS gehou is, was 
’n eerste van sy soort in die land. Dit het die geleentheid vir die US beklemtoon om 'n leier in 
interdissiplinêre navorsing oor ras en menslike kategorisering te word. Die Raad het kennis 
geneem dat CIRCoRe op koers is met sy kort-, medium- en langtermynaanbevelings. 

’n Rekordgetal van 40 000 besprekings (6 000 net vir die Tygerberg-kampus en 8 000 vir die 
Fakulteit Ingenieurswese) vir die onlangse Opedag het die toenemende fokus op die 
Universiteit as ’n universiteit van keuse vir topskooltalent beklemtoon en hou belofte in vir die 
2025-inskrywings. 

Die Maart-gradeplegtighede het die totale aantal kwalifikasies wat vir 2023 toegeken is, op       
8 760 te staan gebring, waarvan 320 doktorsgrade (die meeste sedert 2020) was. 

 

Finansiële resultate vir 2023  

Die Raad het die US se gekonsolideerde finansiële jaarstate vir 2023 en die 2023 
Geïntegreerde Jaarverslag goedgekeur. Nieteenstaande die uiters uitdagende omgewing, het 
die Universiteit in 2023 'n klein bedryfsurplus opgelewer. Versoeke vir die Universiteit om in te 
tree waar openbare finansiering stadig of minder is as wat verwag is, neem steeds toe. Dit is nie 
volhoubaar nie en dit is belangrik dat die US voortgaan om ’n sterk akademiese proposisie te 



bou en sterk donateurs te lok. Wat dit aan betref was die Raad bly om kennis te neem van die 
toename in filantropiese geldinsameling in die eerste deel van 2024. Ons aanvaar dit nie as 
vanselfsprekend nie. 

Verslag van die Viserektor: Sosiale Impak, Transformasie en Personeel 

Prof Nico Koopman se voorlegging aan die Raad het die voortgesette verbondenheid tot 
sosiale impak en transformasie onder leiding van talle kollegas by die Universiteit beklemtoon. 
Sleutelgebiede waar vordering gemaak is, sluit in verhoogde diversiteit onder akademiese en 
ondersteuningspersoneel en verbeterde verteenwoordiging binne institusionele liggame soos 
die Studenteraad, die Senaat en die Raad. Die transformasie-KPA’s (sleutelprestasiegebiede) 
wat ontwikkel word, het ten doel om ’n meer doelbewuste en bewuste fokus op 
transformerende praktyke binne die Universiteit te vestig. Van prof Koopman se grootste 
bekommernisse sluit in hoe om praktyke te bou wat aanspreeklikheid verbeter, dapper 
deelname ondersteun en deursigtigheid verbeter, wat uiteindelik alle personeel se fokus van 
blote oorlewing na florering sal verplaas. 

Goedkeurings, aanstellings en Raadskuiwe  

Die Raad het die volgende goedgekeur: 

• Dringende maatreëls om die voedselsekerheid van studente wat deur die NSFAS-
finansieringsperke geraak is, aan te spreek; 

• Die gewysigde ombudreëls en die verlenging van die huidige ombud se ampstermyn 
tot 31 Oktober 2026; en 

• Wysigings en toevoegings tot die bestaande akademiese programaanbod en in die 
besonder die bekendstelling van die nuwe meestersgraad in pynbestuur vanaf 2026. 

Die Raad het kennis geneem van die heraanstelling van 

• Me Ilhaam Groenewald as Hoodirekteur: Maties Sport; 
• Prof MR Madiba as Dekaan van die Fakulteit van Opvoedkunde; 
• Mnr JP Bester and prof ML Woermann as lede van die Sosiale en Bedryfsetiekkomitee 

vir ’n verdere termyn van drie jaar; en 
• Prof JD Krige as ’n trustee van die Stellenbosch Trust vir ’n termyn van vyf jaar.  

Mnr Willie Liebenberg (deur die Konvokasie verkies) het uit die Raad bedank. Die proses om sy 
opvolger te verkies, sal binnekort begin. Ek wil Willie bedank vir sy jare lange diens aan die 
Universiteit as raadslid en in ander forums.  

Soektog na nuwe Rektor en Visekanselier  

Die soektog na ’n nuwe Rektor en Visekanselier is goed op dreef. Die Raad hoop om hierdie 
proses in September te finaliseer. 

Gedagtes ter afsluiting  

Ek wil erkenning gee aan die grensverskuiwende veelpartykabinet wat deur die president 
aangewys is. Dit sou egter nie ’n oordrywing wees om te dink dat daar nog baie uitdagings 



voorlê nie. Ons sien almal daarna uit dat die kabinet sal saamwerk om die geleefde ervaring van 
almal in ons geliefde land ten goede te verander. 

Daar is ’n nuwe minister en nou ook twee adjunkministers van Hoër Onderwys (waarvan een 
nuut en ’n US-alumna is) en ons sien uit na ons gespreksvoering met hulle rondom die beleids- 
en ekonomiese kwessies wat ons sektor in die gesig staar. ’n Paar lede van die kabinet is US-
alumni en hier wil ek spesifiek dr Leon Schreiber (wat ’n lid van die Raad is) gelukwens met sy 
aanstelling as minister van Binnelandse Sake. Sterkte met jou werk, dr Schreiber! 

Ten slotte, baie dankie aan julle almal vir julle bydrae tot dít wat die Universiteit so goed doen. 
Mag julle dié wintervakansie die geleentheid kry om tyd saam met julle geliefdes deur te bring.   

Vriendelike groete 

Nicky Newton-King 
Raadsvoorsitter  

